
Hou jang doeloean, biar poen pada waktoe ia masih belon sakit.

Pada soeatoe hari Tan Ko Wie dateng minta bitjara sama toean roemah.

„Sekarang itoe ade soeda mendjadi semboeh betoel dari penjakitnja," kata ia, „maka akoe poen maoe berpamitan brangkat pergi ka laen tempat. Tjoema sadja biar poen sekarang itoe ade soeda mendjadi semboeh betoel, tapi itoe pelatoeran jang akoe telah tetepken, haroes didjalanken teroes. Pertama makanan tida boleh dikasi terlaloe banjak, tidoer moesti dalem waktoenja jang betoel, kadoea itoe ilmoe gerakin badan pat-twan-kim djoega, moesti dijakinken teroes. Kaloe sadja itoe semoea hal bisa dilakoeken dengen betoel, akoe tanggoeng saoemoer hidoepnja itoe ade tida nanti djato sakit, katjoeali penjakit jang menoelar."

„Oh, djangan begitoe lekas lohiantit berlaloe dari sini, pada sabelonnja akoe bisa membales kaoe poenja boedi," kata Tan Hoe Yoe. „Sekarang biar poen akoe poenja anak penjakitnja soeda semboeh, tapi akoe masih mengharep lohiantit poenja tenaga bantoean. Akoe sekali poen tida bisa taoe lohiantit maoe pergi kamana, tapi djika menoeroet akoe poenja anggepan tida ada halangannja kaloe lohiantit tinggal lebih lama disini. Dari apa jang akoe soeda denger kaoe poenja pembitjarahan, akoe taoe bahoea kaoe ini ada saorang jang terpladjar tinggi dalem ilmoe soerat, dan kabetoelan sekali akoe poenja anak masih belon mempoenjai goeroe boeat beladjar ilmoe soerat maka kaloe sadja lohiantit tida menampik akoe maoe oendang kaoe tinggal teroes disini sabagi goeroenja si Kie Hou, dengen mendapet honorarium saratoes tail perak saban taon; sedeng itoe honararium jang telah didjandjiken pada siapa jang bisa menjemboehken akoe poe-

